
					Gwirwyd y dudalen hon


Y llu ddaeth i gablu gwyr,

Hwy ddeuent yn weddiwyr

Trwy'r gair llym y troir gerllaw

Annuwiolion i wylaw;

Pan felltenai Sinai serth

I gydwybod,—gwaed aberth

Wna'i fellten a fa'i wylltaf

Ddiffodd, yn hedd ffydd yn Naf;

Agorai wefus gwrel,

A'i fant a ddyferai fêl;

Drwy lawn gainc, darluniai gur

Tad a Cheidwad pechadur,—

Yr iawn a ro'es, drwy loes lem,

Croeshoeliad Oen Caersalem;

Ban dug, trwy boenau dygyn,

Fodd i Dduw faddeu i ddyn;—

Ei araeth gref am wyrth gras

Wnai un oer bron yn eirias.











Dychryn y ffoaduriaid






Ynghanol y dduwiol ddysg,

Clywid cynnwrf, twrf terfysg;

Llefau galar gyda'r gwynt,

Sitwyr yn neshau atynt!

Ar hyn, dyna ofngar haid

O derydd ffoaduriaid,—

Lu gwael o liw—ac ael wleb,

A gwannaidd oedd pob gwyneb

"Daeth," dyhenent d'wedent hwy,

"Awr hyf warth a rhyferthwy;

Mae Saison, anunion wyr,

A brathawg lu y Brithwyr,

A'u miloedd dros dir Maelawr,—

Gwelsom fin y fyddin fawr!

